
				此页尚未校对



　〈自半凋殘五州山近朝雲亂萬歲樓前夜月寒江水無潮通鐵甕野田有路到金壇蕭梁事業今何在北顧靑〉

　〈靑眼倦看其黨宗泐見其摇膝高吟笑之曰此豈釋子語耶斯道斯道汝薄南朝矣旣而宗泐舉道衍往燕住〉

　〈持北平慶壽寺或薦道衍文武異才　燕王召見問曰爾能卜乎廣孝操吳音連對曰會會卽開襟出太平錢〉

　〈五啟王自祝連擲之睨王曰殿下將無作皇帝乎　王叱曰和尙勿謬說道衍竦然而退他日實吿之道衍進〉

　〈言輒合因薦相術袁珙以決之葢道衍嘗遊嵩山佛寺遇珙珙相之曰寧馨胖和尙乃爾耶目三角彯白形如〉

　〈病虎性必嗜殺它日劉秉忠之流也道衍大笑因此自負　王亦聞珙名託以勾連軍丁召珙至燕使人與飲〉

　〈于酒肆　王易服雜衛士中亦入肆珙一見卽趨拜王前占其爲他日太平天子　王大喜館珙于道衍僧〉

　〈舍世傳二語云辨宰相于嵩山佛寺識眞主于長安酒家謂此也王時時與道衍語多奇秘者王甚重之道衍〉

　〈時或誤爾汝　王前王弗之責也靖難之圖實起于道衍云〉

賜太學諸生高等襲衣束帶歸省親

　〈祭酒程師周言諸生不可不使知大本甚有三五年不歸省者令歸省孝養他日出仕庶諳忠君先是　上閔〉

　〈斯文不古思所以復之方孝孺亦言近代文字好奇三吳尤甚因責祭酒考次優列賜歸省士林相矜以爲太〉

　〈平盛事〉

召王景彰爲禮部右侍郎兼翰林侍講○茹常免張紞爲

吏部尙書

　〈按王景彰名景字以行松陽人洪武初起家敎諭歷參政謫雲南　上召入與修　高廟實錄○張紞富平人〉

　〈洪武中舉通經累官至雲南左布政使凡土地貢賦法令條格祠祀公廨上下與儀經費程度悉紞裁定夷民〉

　〈孚悅遠邇奠安二十六年入覲治行爲天下第一賜璽書曰曩者討平西南夷命官撫守爾紞實先往任今五〉

　〈年言出則諸夷聽服令布則四野懽忻皆由誠信相孚克共乃職今年來朝不待考而朕知其功出乎天下十〉

　〈二牧之首故嘉汝績復命仍治黔南至是召爲吏部尙書滇人如失父母時朝廷更化旁求隱逸日就闕下悉〉

--

　〈委紞試紞識鑒精明振抑拔淹量才授任士大夫有彈冠之慶焉〉

徵江西處士楊士奇授齊府審理副留翰林充編纂官

　〈士奇江西泰和人蚤孤力學手不釋卷長游楚中人皆慕之至是廷臣以名儒薦徵授敎軄時年三十六未任〉

　〈留翰林充編纂官尋命吏部考第史館諸儒尙書張紞奏士奇第一除齊府審理副明日復召入翰林〉

禮部尙書鄭沂免以雲南右布政使陳迪爲禮部尙書○

增國子監司業以學錄張智爲之○命何福爲征虜將軍

總兵征百夷都督徐凱爲副平之

九月罷築銅鼓衛城召徐輝祖吳傑還京○長星西隕有

聲如雷○雲南總兵西平侯沐春卒

十月置陝西洮州茶馬司○召北平總兵都督楊文還京

○熒惑守心四川岳池敎諭程濟通術數上書言北方兵

起期在明年朝議以濟妄言召入將殺之濟叩頭曰陛下

幸囚臣至期無兵殺臣未晚也乃囚濟于獄

十一月詔顧成班師先是成以都督僉事充征南將軍帥

師征水西蠻旣又征五開所向克捷至是征平州六洞等

長官司一百三十七砦皆平之悉撫諭復業師還駐常德

待命詔諭班師還京賞勞成及其副將何淸宋晟韓觀有

差○詔舉山林岩穴懷材抱德之士○謫前監察御史解

縉爲河州衛吏先是　太祖令縉歸進學許十年來朝擢

用未及期會　太祖賓天縉趨赴臨大臣謂赴臨非詔旨

